AMOS

Jawen unanmati janchaki

Diosun jancha yuixunika Amésin na una kenekinan, 750 afio Jesucristo
judiamatian anikiaki. Israelin enabun yushibu dami kenwankin jenetan jau Dios
besti kenwankubainunbun Diosun Amés yusinmaniki. Ja inun, nuitapaibu jau
ana ichakawayamanunbun Diosun jatu chitekin Amés janchamakubainikiaki.

Judéan enabuki Dios sinatanikiaki, na janchadan

1 1Judan enabun mai pakea anu jiweabu Ozias xanen ibujaidakin

jatu yunukubainaitian inun, Samaria anua xanen ibujaidakin
Israelin enabu xukuabu anua 9 paxkanibu 2 afio mai pacha
sakuchakayamadiamaken Jodasin juni bake Jeroboamnen jatu
yunukubainaitian mae pishta Tecoa anua chaxuwan mekenika Amés
dayakunkainai na jancha Israelin enabu 9 xukuabu anu Diosun jawen
jancha Amoés yuimakubainikiaki.

2 Jerusalén anu Mati Sién anuxun
tin ikainkainai keskawen
jawen jui Jehovén jatu ninkamaya
basi chaxuwanen pimisbu nukaxanai inun
Mati Carmelo mamakia mai tsusin metujaidaxanikiki.

Israelbu dapi jiwebaunabu Jehovan jatu kupixanikiaki, na janchadan

3 Eska Jehovan jatukidi yuai ninkakanwen:
“Maewan Damasco anu jiweabun
Galaad anu Israel jiweabu
xekiwan trigo xemeti mane hierrowen
jatu kusha keyukin keyunibu inun,
jawa jatun chakabu jenekatsi ikama ikubainaibuwen taexun
en jatu kupikin jeneama ixanaii.
4-5 Jatu jaska wanibuwen taexun

720

Damasco mishki kenebaunibu

jikiti xui beputi kushipajaidabiaken

en jatu pudemakin baxnemaxanaii.

Chiwen jatun jiwe menumakin

xanen ibujaida Hazaelin enabu yamawamakin

jawen juni bake Ben-hadadin jiwe jawendua betsa betsapa en jatu
kuamaxanaii.

Bet-edén anu yununika inun Bicat-avén anu xanen ibuai en jatu
yamawamadiaxanaii.

Jatu jaska wamatan

Siria nawabu jatu achimaxun jatu esclavo wamatan

Quir chaijaida anu en jatu iyumaxanaii”,

iki Jehova jatukidi janchakin yuiniki.

6 Januxun Jehovén ana betsakidi yuikin:
“Gaza anu jiweabun chakabu betsa betsapa akubainkin
Israelbun mae betsa jatu achi keyukin xakawabainkin
jatun dayadu esclavo wabainkin
Edom nawabun mai pakea anu jatu iyuxun
peiwen taexun jatu inankin
jatu ibuwamanibuwen taexun Gaza anuabu jatu kupikin
en jatu jeneamadi ixanaii.

7 Jatu jaska wanibuwen taexun maewan Gaza mishkiwen

kenebiabaunibun

jatun jiwe tibi kuabaunkin
xanen ibubun jiwe jawendua tibi chiwen
en jatu yamawamaxanaii.

8 Maewan Asdod anu xanen ibujaida inun
maewan Ascalén anu yununika
en yamawakin keyuxanaii.
Dasibi en kushipawen maewan Ecrén en jatu achima
Filisteo nawabu jawa betsa texe jeneama mawai keyuxankanikiki”,
akin Jehovan yuiniki.

9-10 Januxun Jehovén ana betsakidi yuikin:
“Maewan Tiro anu jiweabun
chakabu betsa betsapa akubainibuwen taexun
jatu kupikin en jeneama ixanaii.
‘Israelbu man nukunabuki’, aki jatube yubakabianibu
jabias maewan anu jiweabu jatu achikin keyutan
dayadu esclavo waxun
Edom nawabu jatu inankin ibuwamanibuwen taexun

maewan Tiro mishkiwen kenebiabaunibuken
jatun jiwe tibi jatu kua keyumakin

xanen ibubun jiwe jawendua tibi

chiwen en jatu yamawamaxanaii”,

ikin Jehovan yuiniki.

11112 Januxun Jehovén ana betsakidi yuikin:
“Edom nawabun mai pakea anu jiwebaunabun
chakabu betsa betsapa akubainibuki.
Jaskawen taexun jatu kupikin en jeneama ixanaii.
Israelbu jawenabu kayabibia
jatuki sinatajaidai tsuan jatu nematiduma
ibubis jatukidi shinain jatuki daetiduma
jatuwen nuiama
nupe chaipa kenujaidawen detekin
chibanbainkin jatu ichakawanibuwen taexun
jatun maewan Temdan kuakin
jatun xanen ibun maewan Bosra anu
xanen ibubun jiwe jawendua tibi
chiwen en jatu yamawamaxanaii”,
ikin Jehovan yuiniki.

13-14 Januxun Jehovan ana betsakidi yuikin:
“Amon nawabun chakabu betsa betsapa akubainibuwen taexun
jatu kupikin en jeneama ixanaii.
Jatun mai pakea ana ewapa wakatsis ikin
Galaad maewan anu Israelbu janu jiwebaunabu
detekin ainbu tuyadi nupewen chachikin
jatu pudis akubainibuwen taexun
nawa betsabu jatu detenamemaya
ja xabatian niwe bidenepa beaya
bis bis imakin
ja maewan Raba mishkiwen kenebiabaunibuken
jatun jiwe tibi kuabaunkin
xanen ibubun jiwe jawendua tibi
chiwen en jatu yamawamaxanaii.

15 Jatun xanen ibu bexmasbube

jatun xanen ibujaida achixun
jatun mai pakea anua chaijaida anu
jatu iyuxankanikiki,
ana jadia chintuntidubuma wakinan”,
ikin Jehovan yuiniki.

Las Escrituras en Kashinawa del Pert; 1a ed. © 2016, Wycliffe Bible Translators, Inc.



723 Amoés 2

2 1-2 Januxun Jehovan ana betsakidi yuikin:
“Moab nawabun chakabu betsa betsapa akubainibuwen taexun
jakimama
jatu kupikin en jeneama ikunkainxanaii.
Edomnen enabu xanen ibujaida mawa maiwabiaimabun
ichakawakin Moab nawabun jawen xau betsetan
kuakin mapu besti wanibuwen taexun
Moab nawabun mai pakea anu
mae tibi jatu kua keyumakubaunkin
jatun xanen ibun maewan Queriot anu
xanen ibubun jiwe jawendua tibi
chiwen en jatu yamawamaxanaii.
Nawa betsabube jatu detenamemakin
trompeta en jatu chan chan amaya
detenamei bis bis ikubainaibun
Moab nawabu mawaxankanikiki.
3 Moab nawa xanen ibujaida
jawen xanen ibu bexmasbube jatu achimatan
ean en jatu tenanmadiaxanaii”,
ikin Jehovan yuiniki.

4-5 Januxun Jehovéan jawenabu Juddakidi yuikin:
“Judan enabun mai pakea anu jiweabun
chakabu betsa betsapa akubainibuwen taexun
jakimama jatu kupikin en jeneama ixanaii.
En yunuti jancha inun en nemati jancha
ninkakin chibankatsi ikabuma
ea en Jehovan en yusinti jancha danankin
jabias yushibubu dami jatun ibubun kenwanpaunibu
na jabias yushibubu kenwandiakubainaibuwen taexun
Judan enabun mai pakea anu
mae tibi kuabaunkin maewan Jerusalén anu
xanen ibubun jiwe jawendua betsa betsapa tibi
chiwen en jatu yamawamaxanaii”, itan,

Israelin enabu paxkanibu 9 xukuabu nortekidi jiweabu
Jehovan jatu kupixanikiaki, na janchadan

6 januxun Jehovan jawenabu Israelkididi yuikin:
“Israelin enabu nortekidi jiweabun
chakabu betsa betsapa akubainaibuwen taexun
jatu kupikin en jeneama idiaxanaii,
jabun jatu eska wakubainaibuwen taexunan.

Israelbun jawenabu pe jiwebiabun peiwen taexun
jatu inankin nuitapawamisbuki.
Ja inun, betsa nuitapai jiwebiaken
jatuwen taexun jatun bichi tae bimisbuki,
dayadu esclavo jau jatu iyutanunbunan.
7 Jaska inun, en yunuti pepa chibanma
jabun kanekin juni betsabu nuitapai keinsbuma
babuwakin jatu ichakawamisbuki.
En kena pepa medibikidi ea jatu yuanmakin
junin jawen bakebetan jabias ainbu chutamisbuki.
8 Tsuanda matu dibia jawen tadi bianyuimaxun
ja tadi bekantan jaki dakaxun
yushibubu dami kenwanti piti manchintan
jatubetan man pimiski.
Ja dikabi tsuan jawa chakabuwakin
kaneamabiaken padankin
jamen ichakawakin jawen pei pakamatan
ja peiwen uva vino bixun
jatun mekenika yushin kenwanti jiwe anuxun
jatubetan ja vino man akubainmisbuki.
9-10 Man chakabubiaken
eanan, Egipto anua matun xenipabu jatu taxnimabidankin
jatu bai bepenxunbidankinan,
Amorreo nawabun mai pakea anu jatu ibuwamanun, iwanan,
janu tsua jiweabuma anu 40 afo
unanxubida en jatu imatanbauniki.
Ja Amorreo nawabu juni keyatapabu kuxa inun
ji betsa roble kushipa keskabiabun
dasibi yamawakin en jatu keyuxuniki.
11 Israelin enabuun, en matu padanma inun,
man ea padantidumaki.
Matunabu anua en jancha yuixunika
en jatu katukubainmis inun
juni medibi Nazareo jawen bu maxtetima inun
jamapai shadabu buspuai atidubumadi katudiakin
en jatu yunukubainmiski.
Jaska en jancha chanima kayabiwen
en matu mestenwaniki”, itan

12 “En jatu jaska wabianiken matubun jatu ichakawakin
juni medibi Nazarenon vino akatsi ikabumabiaken
man jatu amakubainmiski.

Ja inun, en jancha yuixunikabu

en kena kushipawen janchaibu

jatu ninkakatsi ikama

man jatu nemakubainmiski,

jau ekidi janchayamanunbunan.
13 Ean matu kupikin ina awan tadanbainti xekiwan trigo

matajaidawaxun bumakin tadanbainkin

mai pudekin mishpu wamabainmis keska wakin

jabun matu chai iyuaibu janu man paikainai

ja mai en matu pude pude amakubainxanaii.
14 Jakia kushichakayamabiakainmis

jaskatan binubain paxatidubuma ixankanikiki.

Matun detenamenika kushipajaidabiabu

jatun kushipa benui babuxankanikiki.

Mentsisipabiamis jaskatan ibubis meketiduma ixankanikiki.
15 Jawen piaki chiti ika kushipabiamis

jaskatan ibubis meketidubuma ixanikiki.

Kai jawaida nia nia ibiabainmisbu inun,

caballoki katsaumebainmisbu

jaskatan ibubis paxai meketidubuma idiaxankanikiki.
16 Ja xaba jaskaibutianan,

matun detenamenika mentsisipajaidabudi

paxanun ika jatun detenameti mabu dasibi

pekatan udenkin sa abainxankanikiki,

paxatanun ikadan”,

jaska jancha jatu yuikin

Jehovan jawen jancha chanima mestenwanikiaki.

Diosun jancha yuixunikabun dayadan, eskakiaki, na janchadan

1Matun xenipabu Egipto anua Jehovan jatu taxnimabidanixun man
Israelbu matu yuiaidan, ninkakanwen:

2 “Mai jidabi anu nawa xukuabu tibi jiwebiabaunabun
jabukidi shinanma matu besti katukin
enabu en matu waniwen taexun
chakabu betsa betsapa man akubainmisbuwen taexun
ja shinankin en matu kupixanaii”,
akin matu yuikiki.

3 Jabias shinan wantan yuda dabe
ketaxamea maputidubuki, pepa besti akubainidan.
4 Inu betsa leénen ni medanua

yuinaka betsa achitan

benimai ji ji ikai

chaijaidaxun ninkatidubuki.

Inu betsa le6nen jawen baken jawada yuinaka achitan
jawen kini anu buxun piaya

yuinaka betsan dunkebainaya

jaki yaushi tekeden tekeden imisbuki.

5 Juni betsan manaundi jisin bidunwankin punteawen taea
uianma isa jui jaki idutan yabukui
mai anu tin imisbuki, achiadan.

Jamen bidun betsa wakin

janu padanti piti manchinbaunawen taea
yuinaka juxun ja piti pikin

ja ji dishkia bekumanakin

ja yuinaka dispiwen tenexmiski.

6 Jamen maewan anu mese juaya
jatu unanmakin
tsuanda trompeta chan chan akaiwen taea
yudabun ninkai datemisbuki.

Ja maewan anu jaska kainan,
Jehovan ma janu chakabu jatu yunua
jaska besti kainkunkainmiski.

7 Jehovan tsumabu jawen jancha yuixunikabu
jawen shinan bebunkidi jabu dukun banabimadiama
Jehovan jawa aismaki,
yuda betsabu kupikinan.

8 Chaimakea inu léon jui kushipawen ji ji ikaya
¢tsuan ninkai datetidubumamen?

Dasibi datetidubuki.

Jamen Diosun jawen tsuma ma yunuawen taeadan,
¢tsuan janchaxuntidumamen?

Tsuanda ninkatan xabakabi jatu banabimatiduki.

Maewan Samaria Diosun kupixanikiaki, na janchadan

9 Ma Diosun matu yunuawen taeadan,
jawen jancha jatu yuikubainkanwen:
“Maewan Asdod anu xanen
ibubun jiwe jawendua tibi inun
Egipto nawabun mai pakea anu
xanen ibubun jiwe jawendua tibi anu bua jatuki chanitankanwen:
Jatun chakabuwen taea
ibubis jatunabu nuitapa wakin

ichakawamisbu jatu uinun ika
Samaria mati matipa anu bekanwen’,
aki jatuki chanitankanwen,

jabu jiwe chakaibu inun

detenamei betsa betsapaibu

jau jatu uin benunbunan”, jatu watan

10 Jehovan jawen jancha ana yuikin mestenwankin:
“Enabu Samaria anu jiweabudan,
jawa pepa unankin akabumajaidaki.
Jatu detekin jatun mabu bikin yumetsutanxun
jatun xanen ibubun jiwe jawendua betsa betsapa tibi anu
adukubainmisbuki.”

11 Jaskamisbuwen taexun Jehovén jatu yuikin:
“Matuki sinataibun matun mai pakea kebaunxankanikiki.
Matun maewan Samaria mishki kenebaunibu kushipabiaken
bedankin keyutan matun jiwe jawendua betsa betsapa anua
matun mabu dasibi man adukubainmis
biantan matu keyu buanxankanikiki”, itan,

12 eska ana Jehovan yuikin:
“Inu betsa leén juxun chaxuwan achiwanxun piaya
chaxuwan mekenikan chibanbain pikin keyudiama
jawen mestentiwen kusha kusha akin
leén mepanmakin jawen tae dabemenkain,
jawen pabinki debumenkain,
jawen pabu jawada texeista mebintidu keska
Damasco anua jaki baxti iti jawendua beabu
mabuyabu jaki baxti imisbu eskadabes
Israelin enabu Samaria anu jiweabube paxaxankanikiki”, itan,

13 Mekenika Dios kushipajaida dasibi binua
Jehovén jawen jancha chanima mestenwankin yuikin:
“Matubun en jancha ninkatan
Jacobun enabu chakabumisbukidi
xabakabi jatuki chanikubainxankanwen.
14 Israelin enabun chakabu betsa betsapa wakubainmisbu ja xabatian
en jatu unanti waya
Betel anu ja chi tapu jakixun yushibu betsa kenwanmisbu
ja dabe inun dabe jawen machankan mexteabu
mai anu tin ikaya

en jatu yunua yamawaxankanikiki.
15 Xanen ibubun jiwe jawendua betsa betsapa jatu chakabu wamakin
ja elefante jawen maxun makushpi chaipa juxupa nantakea ichapa
bexun
jatu inanbu ja makushpi jiwe wakin
jawendua wanibu chakabuwamakin
ja jiwe anu xanen ibubu matsitian janu jiwemisbu inun
badiantian janu jiwemisbu dasibi
en jatu yamawamaxanaii”, akin
Jehovan jawen jancha chanima mestenwaniki.
4 1Man Samaria anua ainbuaibu jawenduabu
man Basan anu ina awa yuxan xuadanwan keskabuun,
ea ninkakanwen.
Nuitapabiaibu jatu bika tenemakin
jawa jayamabiabun man jatu ichakawakubainmisbuki.
Januxun paenun ixun
matun benebun jau uva vino matu bixuntanunbun
man jatu yunukubainmisbuki.
2 Mekenika Dios Jehova medibi jiweatun
matukidi yubakin yuikin:
“Xeamati betanti watan matu jawen achixun
matun bakebudi xeamati ewapawen betantan
matu dasibi iyuxanaibu ma chaima bea kemakanikiki.
3 Matun maewan mishki kenebaunibu bexpa anu
matu kekuntan kainmabainkin
iyuxun Mati Hermén anu matu udenxankanikiki”,
ikin Jehovan jawen jancha chanima mestenwanikiaki.

Diosun Israelbu jatu kupibiakubaina jawa
tapinkatsi isbumakiaki, na janchadan

4 Jehovén ana jatu yuikin:
“Betel inun Guilgal mae medibi anu jadi ana buditantankanwen.
Matun xenipabu en yusini jancha danankin ea sinatamakin
chakabui man pikujaidakunkainaii.
Penama tibi matun mekenika yushibubu
jawen daewati nami xeniya buxun jatu kuaxunkin
xaba dabe inun besti tibi
matun diezmo jatu inandikubainkanwen.
5 Jawen benimawati misi xaxa watiuma
chi tapu anuxun matun yushibu dami jatu
menuxundiakubainkanwen.
Mae tibi anu tsuabunda jau jatun inankuinti bexununbun

jatu banabimadikubauntankanwen.

Jaska man bechipaikin amis besti shinankin adikubainkanwen,
en jancha man ninkaismadan”, akin

Jehovan jawen jancha chanima mestenwanikiaki.

6 Jehovan ana jatu yuikin:
“Matun maewan tibi anua en matu buni tenemaimaki.
Matun mae tibi anuadi
matun piti keyukin en yamawaimaki.
Jakia en matu jaska wabia
jawa shinan betsa watan
ea shinain ea anu man chintuanma ikubainimabuki”, akin
Jehovéan jawen jancha chanima mestenwanikiaki.

7 Ana yuikin:
“Ja dikabi xekiwan trigo tsekadiabuma
uxe dabe inun bestitian taewakin
ui en yunuama ikunkainimaki.
Maewan betsa anu ui imakin
jakia maewan betsa anudi
ui imakin en yunuama ikimaki.
Jatun yunu bai betsa anu ui imakin
jakia yunu bai betsa anu
ui yunuama en tsusinwankin keyuimaki.
8 Ja yudabu jatun maewan anu unpax jayamaken
maewan betsa anua unpax bechinun ika
benai bukubaunkin
unpax eskadabes bechibiabu
ja unpax manukin abiabu unpax ichapamawen taea
jawa unpax manuaibu jatu mainwanma ikimaki.
Jakia en matu jaska wabia
jawa shinan betsa watan
ea shinain ea anu man chintuanma ikubainimabuki”, akin
Jehovan jawen jancha chanima mestenwanikiaki.

9 Jehovan ana yuikin:
“Niwe kushipajaida inun
isin betsa betsapawen en matu datekubainimaki,
kusha kusha aka keska wakinan.
Matun yunu bai inun
matun uva bai utsi wakin
matun higuera ji inun matun olivo ji

shinin jau pikin keyununbun

en jatu yunuimaki.

Jakia en matu jaska wabia

jawa shinan betsa watan

ea shinain ea anu man chintuanma ikubainimabuki”, akin
Jehovan jawen jancha chanima mestenwanikiaki.

10 Jehovan ana yuikin:
“Jaska Egipto anu atimapa betsa betsapa en jatu yununi keska wakin
isin betsa paepa matu anu en yunuimaki.
Matuki sinataibube detenamei matun bake bedunanbu
jau mawanunbun
en jatu jeneimaki,
jatu medabewamadan.
Matuki sinataibun matun caballo ichapa matu biantan
matu buainbu en jawa matu nemaxunama ikimaki.
Detenamei mawashinabu chapui
pisi maiai matun jiwe tibi anuxun
en matu xetemaimaki.
Jakia en matu jaska wabia
jawa shinan betsa watan
ea shinain ea anu man chintuanma ikubainimabuki”, akin
Jehovéan jawen jancha chanima mestenwanikiaki.

11 Ana yuikin:
“Jaska Sodoma inun Gomorra nawabu
en jatu kupini keska wakin
matu chakabujaidawakin matu yamawabiakin
en matu keyuama ikunkainimaki,
kadu menui keyui tsistekainai anua
matu nexekin akawakinan.
Jakia en matu jaska wabia
jawa shinan betsa watan
ea shinain ea anu man chintuanma ikubainimabuki”, akin
Jehovan jawen jancha chanima mestenwanikiaki.

12 Ana yuikin:
“Man Israelin enabudan, eanan,
en matudi kupikatsis ikaii.
En matu jaska waxanaiwen taea
en matun Mekenika Dios matuki sinatakin
en matu kupixanaiwen taexun

jaska man tenexanai
bebunkidi shinaindakubainkanwen”, akin
Jehovan ea yuishina ninkaidakanwen.

13 Jehovan mati matipa wamis inun,
niwe xunku imamis inun,
jaska yubakani yudabu unanmamis inun,
xababiaken jatun betsa wakin meshu maewamis inun,
mai dasibi anu mati keyatapajaida tibi anu nikaunmisdan,
jawen kenadan, Mekenika Dios kushipajaida dasibi binu keyua Jehovaki.

Dios jatuwen nuiaiwen taea jau ana chintununbun
jatu yuinikiaki, na janchadan

5 1Israelin enabuun, ea Amoés en janchai ea ninkakanwen.
Matuwen taea nui matukidi jabuai
en kaxai ea ninkakanwen:
2 Israelin enabu jawendua jawa chakabuma pepa besti man ibianibu
man ibubis atimapai chakabutiani man chakabuki,
tin itan jaska ana benitiduma keskaidan.
Tsuan matun chakabuwen taexun
matu benitiduma
matun mai anu tin ikima man maniabuki.

3 Man Israelin enabudan,
eska Mekenika Dios Jehovan matu yuikiki:
“Maewan anua ja detenamenikabu 1,000 man jatu yunuabu
bua detenametani chintunbidanidan,
jabu jatu deteama ishianbu
100 besti jiwea bexankanikiki.
Mae jatiubuma anua 100 detenamenikabu man jatu yunuabu
detenametani 10 besti jiwedia chintunxankanikiki”, itan,

4-5 Jehovan Israelin enabu ana yuikin:
“Beteldan, chakabuwakin yamawakin di ashianbu manixanikiki.
Guilgal anu jiweabu tsuan jatu medabewama
chaijaida jatu iyuxankanikiki.
Jaskawen taea Betel anu matun yushibu kenwain buama inun
Guilgal anu ana jadi buamadi inun,
Beerseba anu ana jadi mapuyamaxankanwen.
Jakia ea benakin en jancha ninkai
eki dasitan jaskai ebe jiwekubainxankanikiki”,
akin ea yuishinaki.

6 Man jiwekunkainkatsis ikaidan,
Jehova anu chintuntan
jawen jancha chibankin
ea akubainkanwen.
Jakia man jaska wamaken
betsatian chi kushipajaida keska
Jehovan matu anu yunuxanikiki,
man Israel jiwebaunabu anudan.
Ja inun, Betel anua ja chi ketikainai
tsuan nuka watiduma ixanikiki.

7 Matudan, jman peidaxankanwan!
Diosun yunuti kushipa pepa
betsa wai man jawen Dios sinatamamisbuki.
Yusinti chanima kayabi betsa wakin
man chakabuwakubainmisbuki,
jawada jawen jiweti pepabiaken
mai anu chaka udean keska wakinan.

8-9 Bishi xukuabu jawen kena Pléyades inun Orién dami wakin
Jehovan aniki.
Jatunan, meshu betsa wakin xaba taxnimamiski.
Januxun ja xaba anua maewakin meshudi taxnimadiamiski.
Ianenwan anua jau jene inabainun kena
ana inabain nidi ikin
mai anu mecha wakubainmiski.
Mishki kenebaunibu kushipabiaken
jatun jatu di amakin
ja maewan medan jatun jiwe kushipa jatu yamawamamisdan,
jawen kena Jehovaki.

10 Matudan, jman peidakanwan!
Diosun yunuti kushipa pepawen matu nemabiaibun
man jatu dananmiski.
Chanima jancha yuimisbu jatuki chikishkin
man jatu ana ninkakatsis isbumadiki.
11 Nuitapaibun xekiwan trigo tsekaibu
man jamen jatu bianmiski,
mae xanen ibun yunuti chibankin
jatu yumetsunkin
jatu pema pema aka keska wakinan.
Jaskawen taea mishki jiwe jawendua
man jatu amabiaima anu

man ja medan jiweama ikunkainxanaii.
Uva bai pepa man jatu banamabiaima
jawen bimi tsekatan

uva vino wabiaimabu

man januxun jawa akama ikunkainxanaii.

12 Kanekubainkin matun chakabu

jeneama man akubainai en unanjaidaii.

Pepabu bika tenemakin

man jatu danankubainmisbuki.

Jau jatun chakabu kaka wayamanunbun

june jatun pei man jatu bianmiski.

Pepa inun chakabu man unanti wanikabu bebunxun
jabu nuitapaibun matu medabe yukabiabu

man jatu pewaxunkatsi isbumaki,

jawa jatu medabewamadan.

13 Man chakabu wabiakubainmisbuwen taexun
unanepabun jawa matukidi yuikin
pewaxuntiduma pesxun besti matu uintidubuki,
matun shinan chakabu jaska waxun
matu betsa wamatidubumadan.

14 Chakabu ana benama pepai jiwekunkainun ika

pepa besti benakubainkanwen.

Man jaskakin chanima yuikubainaibudan:

“Mekenika Dios kushipajaida

dasibi binu keyua Jehovan nuku medabewamiski”, iwanan,

man shinanmisdan, chanima matu medabewaxanikiki.
15 Danankinan, chakabu besti akubainkanwen,

pepa besti bechipaikinan.

Ja inun, jabun pepa inun chakabu unanti wanikabun

jau ana matu ichakawama

matu pe bestiwen manakuxunkubainunbun

jatu uindakubainkanwen.

Jamen man jaskaibu man Israelin enabu nortekidia matu

texewabainimabudan,
Mekenika Dios kushipajaida dasibi binu keyua Jehova
matuwen ana nuikin matu medabewatidumenkain.

16-17 Eska Mekenika Dios kushipajaida dasibi binu keyua Jehovan matu
yuikiki:
“Janu kupinun ika en juai anu

jemaintin janu icha juindukunmisbu xaba tibi anua
datei kaxabaunaibun

mae bai tibi anua mapua kaxai bis bis ibaunaibun
jatun yunu bai anu dayaibu

jabudi ichatan kaxaibun

peiwen taea jatu kaxaxuni bis bis imisbu

jabudi datei kaxa chakayamaibun

uva bai anu dayaibu kaxadiaxankanikiki”, akin
jaska Jehovan ea yuishinaki.

18 Matun Xanen Ibu Jehova ja xabatian janu juxanai uinkatsis iki
man mana chakayamabiaidan,
jman peidaxankanwan!
Ja xabatian janu jaskakidanxanaidan, ;man unain?
Ja jaskaitianan, meshu keska chakabu besti ixanikiki,
jawa xaba pepa jayamadan.
19 Juni betsan inu betsa leén bechibaini paxabiai
unudia yuinaka puben oso juaiki bepusia keska ixanikiki.
Janua betsa ikidan, jawen jiwe anu jikitan
dunu jawen dintuki tsamia jaki tabiai
pia keska ixanikiki.
Jaska dasibi mese betsa betsapa kainxanikiki.
20 Chanima janu Jehové juxanaitianan,
jawa xaba jayama,
meshu ten ikai keska besti ixanikiki,
jawa pemadan.

21 Man eskamisbu Jehovan matu ana yuikin:
“Jaska ea kenwain besikunkainkin
man chakabuwakubainaidan,
jadan, en danaiin.
Ichai petan man ea kenwanbiakin
jawen jiwekainkin man ea benimawaismaki.
22 Yuinaka xeni inun xekiwan trigo dudu kuakin
man jawen ea duawakin kenwankatsis ibiaya
en ana ja bechipaiamaki.
Ea ana daewanun ixun ina awa bake xuadanwan tesenxun
jawen yuda jidabi man ea menu keyubiaxuna
jawen nue danankin en ana jakidi pe shinanma ixanaii.
23 Ja man ea kenwain kantai matun jui kaiainan,
ea ninkamai ikama jamakidi besua ikanwen.
Ja matun mimawati arpa jui kaiainan,

en ninkakatsi ikamadiki.
24 Matu anua en yunuti pepa kaiain
en matu uinkatsis ikaii,
jene jabai jeneisma keskadan.
Juni pepakin man ana jatu padanbuma
en matu uinkatsis idiaii,
matun pepa chacha unpax jawa netsuisma keskadan.

25[sraelin enabuun, ea ninkakanwen. Janu tsua jiweabuma anu 40
afo jiwekubaunkinan, matun xenipabunan, jatun inankuin tibi inun
jatun inabun xeni ea kuaxunkin ¢jabun ea kenwanpaunibumen? Ea jaska
waxunaibu en uianma ikunkidaniki. 26 Jakia na eskatian matubunan,
jabun dami wani matun xanen ibujaida Sicutin dami inun bishi
Quiitin dami, yushibubu damidan, jawa jeneama june bekubidanibuki.
Matubunan, jabias keskadi man shinankubainaiwen taexun 27Damasco
uke betsaudi chaijaida anu en matu jatu iyumakubainxanaii, ana jadia
chintunkidantimawakinan”, akin Mekenika Dios kushipajaida dasibi binu
keyuatun ea yuishinaki, jawen kena Jehovanan.

Diosun Israelbu nawabu jatu kupimaxanikiaki, na janchadan

6 1Si6n anu jawa bika teneama man jiwei pebiamisbudan,
jman peidaxankanwan!
Samaria anu jawa dateama jatuki chiti ika man jiwebiamisdan,
jman peidaxankanwan!
Matun mae xanen ibu kushipabu yununikabun
Israelin enabun man jatu benamisbudan,
jabudan, jman peidadiaxankanwan!
2 Asiria nawabu maewan Calné anu
buxun uintankanwen.
Janua Siria nawabu maewan ewapa jatu binua
Hamat anu buxun jatu uindiatankanwen.
Janua butubaini buxun Filisteo nawabun maewan Gat anu buxun
uindiatankanwen.
Ja nawabu betsa betsapabun mae matuna keskamabiaken man jatu
jawa binuamaki.
Jakia matun mai pakeadan,
jatun mai pakeatunan, matunadan, binuamaki.
Ja mai pakea tibi jawa dasibi pemaki.
3 Jehovan janu matu kupiai
xaba chakabu jubiaxanaya jaskakidi
man shinankatsi ikamaki.
Jaskai jiwetimabiaken

chakabu matun xanen ibu keska wakin
man chakabu mese besti pa waii.
4 Januxun piti ichapa waxun pi
elefante makushpi mabu wati benibuwen
jawen dakati jawenduajaida wanibu
janu baxti itan dakai petan
chaxuwan bake inun ina awan bake xua nami
matu xuixunabu beyuskin man pikubainmisbuki.
5 Mimawati betsa betsapa
Davidin ani keska jatu amatan
Davidin mawani keska wama
unanmabia unanumas tepedewe man mawa pewaismaki.
6 Kencha ewapabuki uva vino nuxukubainkin
man xeni ininipajaida pepawen man cha iake iakemisbubia
matun mai pakea inun matunabu chakabuwatidubu
jatuwen nuiti man jatukidi shinankubainsmaki.
7 Besi watan pitin kayanwanxun pi
man janchajaidabiamis
matu nesewabainkin matubu dukun achixun
nawa detenamenikabun chaijaida anu matu iyuxankanikiki,
jadia man ana chintunkidantidumadan.

8Nukun Dios kushipajaida dasibi binua Jehovan ibubis janchakin eska
ea yuishinaki:

“Jacobun enabu ibubis kenkubainaibu danain en jatuki
sinatajaidakunkainaii.

Jatun jiwe ewapa jawendua betsa betsapa tibi bechipaiama

jatun maewan inun jawada dasibi jaya

jatuki sinataibu yunukin

dasibi jatu inankin jatu achimatan

en jatu ibu wamaxanaii”,

ikin jawen jancha mestenwanshinaki.

9-11 Jiwe ewapa jawendua dasibi inun jiwe ewapabuma dasibi
jawenabuyabi jau jatu kupinunbun Jehovén jatu yunuxanikiki. Dasibi
chakabuwakin keyuxanaibuwen taea jiwe bestichai anu 10 juni jatu texe
washinabu dasibi mawadiaxankanikiki. Date paepaibun jawenabu jiwe
betsa anua mawa jawen yuda binun ixun jawenabu betsan jatun jatu biai
yuka ikin: “¢Juni betsa jiwea uke medan mibe jayamen?” aka kemakin
yuikin: “Nenu tsua ebe jayamaki”, aka jatun yuikin: “Jehovén nuku
kupiaya jawen kena jawa datan akin jawa yuiyamawe”, akin yuixanikiki.

12-13 Matubunan, jawa xabakabi unanma benimakin yuikin:
“Nukun kushipawen jatu binukin maematan
ikis nun yunuti kushipa jayaki”,
man ibiamis ja jancha pepa yuibiakin
betsa wakin tenanti dau keska man wakubainaii.
Ana betsa wakin maewakinan, ja yunuti pepa man jawen sinatati
chakabu wakubainaii.
¢Kushikaini mishki mati matipa anu caballo kai
jawama ishchuakeakekaintidumen?
Itidubumajaidaki.
¢Janua ianenwan ukebukun tsispukin
paxkabainkin tsuan atidumen?
Atidumajaidaki.
Jaska keskadiai Diosun kupiti man betsa watidumaki.
14 Israelin enabuun, eskaki. Shinankin peidawakanwen.
Jehova Mekenika Dios kushipajaida dasibi binu keyuatun matu
yuikin:
“Matu ichakawanun, iwanan,
nawa kushipajaidabu matu anu
ean en jatu iwexanaii.
Norte chaijaidakidia bekubidankin
sur chaijaidakidia anuadi bediakin
matu achitan dasibi ichakawakin
jadakidi matu nitima waxankanikiki”,
akin chanima jancha Jehovén ea yuishinaki.

Shinin chakabuwaxanaibu nama keskawen Jehovan
Amés uinmanikiaki, na janchadan

1Eska Jehovan ea uinmashinaki. Matu yuinun ea ninkakanwen.
Xanen ibujaidatun inabun basi pixanaibu jatu uduxunbiashina ja
basi ana beneaitian Jehovéan shini midimajaida dami wai en uianyan
2shini bexun basi pikubainkin jawen jenekin piaibun ean yuikin:
—Jehovaan, jnukun chakabu nuku buaxunwen! Jacobun enabu nun
ichapamawen taexun jatitun nun tenetidubumaki, debui keyukinan— en wa
3januxun ea kemakin yuikin:
—Jaska shinankin min ea yuiaidan, en ana jaska kainmama ixanaii—
akin jawen kupiti Jehovan jeneshinaki.

Chin chakabuwaxanai nama keskawen Jehovan
Amés uinmanikiaki, na janchadan

4Eskadi Jehovan ea uinmashinaki. Matu ana yuinun ea ninkakanwen.
Kupikin chi jede kujaidai Jehovan yunua bekin mai uke medanua jene

netsukin tsusinwankin taxka wakin keyuxun yunu bai anua dikabi
tsusinwankin keyukubainaya uinkin 5ean yuikin:

—Jehovéaan, nukuwen nuikin jmenaan, nedi iweama jabiadi niti awe!
Jacobun enabu nun ichapamawen taexun ja chi nun betsistidubumaki,
debui keyukinan— en wa

6januxun ea ana kemakin yuikin:

—Jaska shinankin min ea yuiaidan, ja dikabi en ana jaska kainmama
ixanaii— akin jawen kupiti Jehovan jeneshinaki.

Dispiki shunbun dunuawen jawen yushtu unanti nama
keskawen Jehovan Amés uinmanikiaki, na janchadan

7Eskadi Jehovédn ea uinmashinaki. Matu ana yuinun ea ninkakanwen.
Maewan mishki kenebaunibu dapi Jehova nia dispiki shunbun dunuawen
mishki kenebaunikatun jawen daya yushtuma pemenkain, iwanan,
unanti jawen mekenwen tsumaxun duntanxun 8 Jehovén ea yukakin:

—Amdsiin, ¢en meken anua jawa min uiain?— ea wa

ean kemakin yuikin:

—Jawen nichin yushtumawati unanti min jayaki— en wa

januxun ea yuikin:

—Na nichin pemenkain, iwanan, unantiwen enabu Israelbudan, jaska
jatun shinan pewen jiwekubainkanimenkain, iwanan, en jatu unanti
wakubainxanaii. Jatun chakabu tede akin en ana jatu buaxunama ixanaii.
9 Januxun Isaacun enabun ja tadi jiwe medanxun ea kenwanpaunibu
yamawakin jatu keyumatan januxun Israelin enabu nortekidi
jiweabun jatun mekenika yushibubu kenwanti jiwe betsa betsapa jatu
chakabuwamakin keyumatan jenexankanikiki. Jaska wakin Jeroboamnen
enabuki sinatakin nupe chaipawen jatu detexankanikiki— inikiaki.

Amasiasin Amés yunukin ja anikiaki, na janchadan

10-11 Betel anuxun Amasias jawenabu Diosbe janchaxunikatun Samaria
anu Israelin enabu xanen ibujaida Jeroboam anu jancha bumakin
yuikin: “Israelin enabu jiwebaunabu namakis anu Amés nikaunkin
mikidi chanikin mia detexanaibu yuikubaunkin jatu yuikin: ‘Nupe
chaipa kenujaidawen matun xanen ibujaida Jeroboam detetan man
Israelin enabu dasibi chaijaida anu matu iyuxankanikiki, ana jaska
chintunbidantidubumadan’, akin yuikubaunai jas jancha yuiai ninkakin
ana tenetidubumakiaki”, axun jancha bunika yunua jawen jancha buxun

12januxun jawaida Amoés kena jua ja bebun nia Amasiasin Amés
yuikin:

—Diosun jancha yuixunikaan, nenua nuku jenebaini Juddn enabu anu
menan kadiwe. Diosun jancha yuixunkubaini jadi jiwea dayakin min
jamapai bikubainditanwen. 13 Ja inun, na kenwanti jiwe anu nukunabu

dasibi bebidan bebidanmisbuwen taea janua ana jaska ixanai jatu yui

janchayamawe. Jakia nenu nukun xanen ibujaidatun mae Betel anuxun

nuku yunuai anudan, tadi jawen kenwanti jiwe medibi nun jayaki— aka
14jakia Amosin kemakin yuikin:

—FEadan, en Diosun jancha yuixunikamaki. Ja inun, ibubis en jaska
yuitidumadiki. Jakia eadan, en Diosun jancha yuixunikatun bakemadiki.
Jamen ja dayakin en jamapai en bimisdan, chaxuwan mekekubainkin inun
higo ni medanua jawen bimi tsekakubaini en jawen jiwekunkainimaki.

15 Jakia jabiatiandi chaxuwan en mekebiaken Jehovan ea jenematan ea
yuikin: “Enabu Israelbu norte anu jiweabu anu kaxun en kushipawen en
jancha ea jatu yuixunkubaintanwen”, iwanan, ea nichinmaki. 16 Jaskawen
taexun Jehovén jancha mia yuinun ninkawe. Mian ea yuikin: “Israelin
enabukidi chakabu yuikin Dios janchaxunyamawe. Ja dikabi Isaacun
enabukidi jatu yuanyamawe”, min ea wabia 17eska Jehovén mia yuikin:
“Min ain maewan anua xabakabi jininipai chutanamekunkainxanikiki.
Min juni bakebu inun min ainbu bakebu nupe chaipa kenupawen detekin
jatu tenanxankanikiki. Min bai inun min inabu inun minabu betsa
betsapa dasibi xau senke niimeroya udenkin jawen unantan jatu paxkakin
bixankanikiki. Miadan, chaijaida anu mia iyuabu januxun Jehové
ikunwanbuma anua min mawaxanaii. Minabu Israelin enabu achixun
chaijaida anu jatu iyuxankanikiki, ana jaska chintunbidantidubumadan”,
akin jaska xabakabi yuitan kainkainikiaki.

Israelin enabu jatun chakabuwen ma bimi
jushinjaida keskanibukiaki, na janchadan

8 1Januxun Mekenika Dios Jehovan ana betsa ea uinmashina matu
yuinun ea ninkakanwen. Kukiki bimi jushinjaida mata tsaua en
uianyan 2Jehovén ea yukakin:

—Améosiin, ¢min jawa uiain?— ea wa

ean kemakin yuikin:

—Kukiki bimi jushinjaida mata tsaua en uiaiin— en wa

Jehovan ea yuikin:

—Israelin enabu jatun chakabuwenan, ma bimi jushinjaida keskabuki.
Jatun chakabu tede akin en ana besti wakin jatu buaxunkatsi
ikamajaidaki. 3Ja xabatian Dios kenwanti jiwe jemaintin anua
kenwain kantabiai betsatani bis bis ibaunaibu ja yudabu midima
jatu tenan keyuabu tsuanda june jatun yuda xadabainbainkin jatu
udenxankanikiki— akin Jehovéan jawen jancha mestenwanshinaki.

Israelin enabu janu jatu kupixanai ma kemaikiaki, na janchadan

4Jawa jayabuma nuitapabiaibun matun mai anuxun ana jatu
ichakawakin man jatu chakabuwamisbuun, ea ninkakanwen.

5Matubunan, eska yui man janchamiski: “Uxe bena janu besiti
binukainaya nukun xekiwan trigo jatu inankin pei ichapa bikatsi ikin nun
jatu inankubaintiduki. Janua juindukunti xaba binukainaya jawen tanati
pishta inun jawen xankama unanti chakabuwen jawen kadu xekatan

nun jatu inankubaintiduki. 6 Nuitapaibun nuku dibiabu jawen taexun pei
bikatsi dayadu esclavo jau jatu wanunbun jatu inankin nuku dibiabu nun
jatu inan jawen nuku pakatidubuki, bichi tae besti nuku dibibiakenan. Ja
dikabi xekiwan trigo dexka chakabubiaken jadi nun jatu inandiaxanaii,
pei bikinan”, ikin man shinan chakakubainmisbuki. 7“Jaska man
chakabuwakubainmisbu en jawa jakima taskama ixanaii, ea en Jacobun
Dios ibubis matukidi en yubakaii”, iki matukidi Jehova janchaimaki.

8 Badi tibi Egipto anu ja jenewan ewapa Nilo bai
matatan netsutantanmis keskai
mai pacha sakui mai namanua inatan
janua ana main butuaya
dasibi jiwebaunabu kaxa chakayamaxankanikiki,
datejaidaidan.
9 Jehovan jawen jancha mestenwankin yuikin:

“Ja xabatian badi manananbi chaxabia
badi ibubis nukai
mai jidabi meshun achi keyuxanikiki.

10 Man besiaibutian janu en matu tenanyan
man bis bis ixanai inun
man kantai matu betsa wakin
mawa beabu man kaxa chakayamaxanaii.
Minabu mawabuwen nui
jawen punu nuka jawen unanmati bexa tadi sawea
nui tenejaidai maxtekei man maweden ixankanaii.
Matun juni bake bestichai mawaken
ana jania bitima nui kaxa chakayamai keskai
dasibi juinti nishmai keyuxankanikiki.

11 Mai jidabi anu buni pae
en yunuxanai ma kemaikiki”, iwanan,
jawen jancha ana mestenwankin yuikin:
“Ja xaba jaskaitianan, piti kayabiwen buniama
unpax kayabi manuama
jakia en jancha ninkakatsis ixankanikiki.

12 En jancha benai yudabu jadakidi kai
unanbuma bedutubauni
ianenwan itamamajaidakidi bui inun,
jenewan kexa betsaudi bui inun,

nortekidi bui inun, badi juaikidi bubia
jakia jania en janchaki nukutidubumajaida ixankanikiki.
13 Jabiatiandi chipash jawenduabu inun bedunan kushipabu
unpax manujaidai unanyamasi shinanexankanikiki.
14 Samaria anua yushibubu dami
tsuabunda man yubamisbuki.
Janua tsuabuda yubakai janchaidan,
Dan anu jiweabu matun yushibun jiweawen man yubakamisbuki.
Janua Beerseba anu yushibubu jiweabuwen
man yubakakubainmisbu mawai man di ixanaii,
ana jaskatan man benitidubumadan”,
akin chanima jancha Jehovén ea yuishinaki.

Jehovan jatu kupiaya tsua paxama ixankanikiaki, na janchadan

9 1Jerusalén anu jawen kenwanti Templo jemaintin anu chi tapu dapi
Jehova nia en uianyan ea yuikin:

“Ja chibu masua tibiki mane bronce maiti jawendua jaya
jau teskekidan nidi ikin yudabu jau jatu chusha chusha akubainun
ja bronce deda deda akin pude pude akubainkin
jeneyamaxanwen.
Tsuada jabu ja tekekidan jatu tenanmadan,
jabudan, nupe chaipawen en jatu tenanmaxanaii.
Paxabiai jaskatan bestichai jamesti piskukaini iduama ixanikiki.
2 Mai kini uke medanjaida junebiai kaken
jabiadia en jatu taxnimaxanaii.
Nai keyatapajaida anu jadi mapekebiabainabun
jabiadia en jatu butexanaii.
3 Mati Carmelo mamakijaida tsuada jadi junebiai kaken
jabiadia jatu benai en kaxanaii.
Eki datei ianenwan nuajaida anu junebiai kaken
ean jatu yunukinan, kushu ikan
jau jatu detenun en yunuxanaii.
4 Jau ana chintunyamanunbun
jatuki sinatamisbun chaijaida anu jatu iyuxun
nupe chaipa kenujaidawen
jau jatu detenunbun
en jatu yunuxanaii,
jatuwen nuiama jatu ichakawakin
ea bebunxun tenankinan”, ea washinaki.

5 Mekenika Dios kushipajaida dasibi binua Jehovan

mai mea mai payukui babuaya
ano tibi Egipto anu jawen jenewan ewapa Nilo bai matai
ewatan

netsutantanmis keskai
mai manaundi inakaina ana xekei butuaya
janua dasibi yudabu jiwebaunabu
datejaidai kaxakubainxankanikiki.

6 Jehovan jawen jiwe wakinan,
nai anu ma aniki.
Ja nai nanketapa mai bepumaniki.
Januxun ianenwan itamamajaida anua jene
jau benunbun jatu yunua
bexun mai anu ui imakin
mai mechawakubainmisdan,
jawen kena Jehovaki.

7 Eska chanima jancha Jehovan matu yuikin:
“Israelin enabuun, en matukidi shinanan,
matu inun Etiopia nawabu
man jabiaskaski, matun jiwea pemadan.
Egipto anua matun xenipabu en iweni keska wakin
natukan ewapa jawen kena Creta anua
Filisteo nawabu jatu iwetan
Quir anua Arameo nawabu en jatu iwedianiki”, itan

8 chakabuwen xanen ibukin
yunukubainaibu anu jawenabu chakabubu jatu uinkin
Jehovén jatukidi yuikin:
“Na mai anu jiweabu en jatu tede akin yamawaxanaii.
Jatu jaska wabiakin Jacobun enabu dasibi
en yamawakin keyuama ixanaii,
jaskaida jatu keyuamadan.
Ea Jehovan en jancha en mestenwaiin.
9 Chakabu inun pepa tsistakin
xekiwan trigo tamisbu keska wakin
Israelin enabu jau tsistakin akawanunbun
en jatu yunuxanaii,
jawa betsa pepa kauani jau benuyamaxanunbunan.
10 Enabu chakabububia dasibi jancha chakabui:
‘Jawada chakabu mese jukin ea meama ixanikiki’, ikin yui
janchakubainmisbudan,
nupe chaipawen jatu tenanxankanikiki”, itan

Jatun mai pakea anu Diosun jawenabu ana chintunwantan
pepawen jatu jiwemanunbadikiaki, na janchadan

1112 Jehovén ana yuikin: “Davidin enabun mae nawabun jatu babu
watan di akin chakabuwanibu ana jabianudi mishki di anibu benikin
jatun mae en jatu kushipa waxanai ma kemaikiki. Uatian jiwenibu keska
ana jiwexankanikiki. Edom enabu jatidi texeabu inun yuda xukuabu
tibiki en kena en netani Israelin enabube jau ana dasinunbun en jatu
kushipa waxanaii”, itan jawen jancha Jehovan jabias yuiai keska akin
menexanai yuinikiaki.

13Eska Jehovan ana yuikin: “Xekiwan trigo chushijaida
midimajaidawen taea tsekakin keyudiabuma ana janu banatitian kemaya
mai yapubainaibutian juni betsabu bexankanikiki. Jawen jene tsinikin
uva bimi midimajaidaki pai pai ikin keyudiabuma xekiwan trigo ana
banatitian ikunkainxanikiki. Mati keyatapa inun mati tenanman anua
unpax ichapa jabai keska uva vino ichapa jayaxankanikiki. 14Enabu
Israelbu chaijaida anu iyunibu jawenabu en jatu chintunwanxanaii, jadia
ana jatu iwekinan. Bexun jatun maewan chakabuwanibu ana jawen
xantukun ana benikin pewakin keyutan janu jiwewabaunkin uva bai
banaima bimiai vino waxun akubainkin yunu bai banaimabu jatun yunu
bimi tibi pikubainxankanikiki. 15Jatun mai kayabi en jatu inani anu en
ana janu jatu chintunwainma anua dayakin mibankubainaibu januxun
tsuan ana jatu iyu taskama ikubainxankanikiki”, atan Mekenika Dios
Jehovan jawen jancha mestenwanikiaki.

